 ՆԱԽԱԳԻԾ

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ

ՍՆԱՆԿՈՒԹՅԱՆ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. Սնանկության մասին Հայաստանի Հանրապետության 2006 թվականի դեկտեմբերի 25-ի թիվ ՀՕ-51-Ն օրենքի (այսուհետ՝ Օրենք) 1-ին հոդվածից հանել «, Հայաստանի Հանրապետության դատական օրենսգրքով» բառերը:
Հոդված 2. Օրենքի 4-րդ հոդվածում՝

1) 1-ին մասը շարադրել հետևյալ խմբագրությամբ.

«1.
Սնանկության գործերի վարումն իրականացվում է Հայաստանի Հանրապետության սնանկության դատարանում (այսուհետ` դատարան)։ Սնանկության գործերը վարվում են դատավորի կողմից միանձնյա:».
2) 2-րդ մասը շարադրել հետևյալ խմբագրությամբ.

«2. Սնանկ ճանաչված պարտապանի գույքի կազմում ներառված գույքի և իրավունքների, պարտապանի և պարտատիրոջ մասնակցությամբ կնքված, ներառյալ՝ պարտավորությունների կատարման ապահովման միջոցների պայմանագրերի առնչությամբ ծագած բոլոր քաղաքացիաիրավական վեճերը, ինչպես նաև սույն օրենքով նախատեսված դեպքերում պարտապանի անունից հարուցվող հայցերը քննվում են նույն սնանկության գործի շրջանակում՝ որպես առանձին քաղաքացիական գործեր (այսուհետ՝ առանձին քաղաքացիաիրավական գործեր):».

3) լրացնել հետևյալ բովանդակությամբ 3-րդ մաս.

«3. Սույն հոդվածի 2-րդ մասում նախատեսված գործերն առարկայական ընդդատության կանոնների խախտմամբ ընդհանուր իրավասության դատարանի կողմից վարույթ ընդունվելու, ինչպես նաև սահմանված կանոնների պահպանմամբ վարույթ ընդունվելու, սակայն հետագայում ոչ ընդդատյա դառնալու դեպքերում ընդհանուր իրավասության դատարանը դրանք հանձնում է դատարանի քննությանը:».
4) լրացնել հետևյալ բովանդակությամբ 4-րդ մաս.

«4. Սնանկության գործի ավարտը հիմք չէ սույն հոդվածի 2-րդ մասում նախատեսված գործերի քննությունը դատարանի կողմից ավարտելու համար:».

5) լրացնել հետևյալ բովանդակությամբ 5-րդ մաս.

«5. Վերաբաշխման արդյունքում սնանկության գործն այլ դատավորի հանձնվելու դեպքում սնանկության գործի վարումը շարունակվում է ընդհատման պահից:»:

Հոդված 3. Օրենքի 5-րդ հոդվածի 1-ին մասում «2-րդ կետով» բառերը փոխարինել «2-րդ կամ 2.1-րդ կետերով» բառերով:
Հոդված 4. Օրենքի 11-րդ հոդվածի 4-րդ մասում «պատճենի ձևով» բառերից հետո լրացնել «, եթե սույն օրենքով այլ բան նախատեսված չէ:» բառերը:
Հոդված 5. Օրենքի 12-րդ հոդվածի 1-ին մասի «է» կետում «սնանկության վտանգի մասին» բառերից առաջ լրացնել «սեփական սնանկությունը ճանաչելու կամ» բառերը:
Հոդված 6. Օրենքի 13-րդ հոդվածի 3-րդ մասում լրացնել հետևյալ բովանդակությամբ «թ» կետ.

«թ) Հայաստանի Հանրապետության վճռաբեկ դատարանին` Հայաստանի Հանրապետության բոլոր դատարաններին ծանուցելու համար:»

Հոդված 7. Օրենքի 14-րդ հոդվածի 4-րդ մասի «հայցվորի» բառը փոխարինել «դիմողի» բառով:
Հոդված 8. Օրենքի 15.2-րդ հոդվածում՝

1) 2-րդ մասի 2-րդ նախադասությունը շարադրել հետևյալ խմբագրությամբ.
«Դիմումը վարույթ ընդունելուց հետո դատարանը սույն օրենքի 22-րդ հոդվածով սահմանված կարգով նշանակում է սնանկության կառավարիչ:».
2) 3-րդ մասը շարադրել հետևյալ խմբագրությամբ.

«3. Դատարանը սնանկության վտանգի վերաբերյալ դիմումը վարույթ ընդունելու մասին որոշումն անհապաղ ուղարկում է պարտապանին, իսկ  պարտապանի կողմից դիմումում նշված պարտատերերին և կառավարչին ուղարկվում են նաև դիմումի և դիմումին կից ներկայացված փաստաթղթերի պատճենները։».

3) լրացնել հետևյալ բովանդակությամբ 4-րդ և 5-րդ մասերով.

«4. Դատարանը սնանկության վտանգի վերաբերյալ դիմումը վարույթ ընդունելու մասին որոշումն անհապաղ հրապարակում է Հայաստանի Հանրապետության հրապարակային ծանուցումների պաշտոնական ինտերնետային կայքում:

5. Սնանկության վտանգի վերաբերյալ դիմումը վարույթ ընդունելու մասին որոշման հրապարակման պահից մեկամսյա ժամկետում պարտատերերը սույն օրենքի 46-րդ հոդվածով սահմանված կարգով ներկայացնում են իրենց պահանջները:»: 
Հոդված 9. Օրենքի 15.3-րդ հոդվածում՝
1) 1-ին մասը լրացնել նոր նախադասությամբ՝ հետևյալ բովանդակությամբ.


«1. Դատարանը պարտատերերի վերջնական ցուցակի հաստատումից հետո տասն օրվա ընթացքում հրավիրում է դատական նիստ:»:
2) 3-րդ մասի 2-րդ կետից հանել «առկա է կառավարչի և պարտապանի համաձայնությունը» բառերը.
3) 4-րդ մասը շարադրել հետևյալ խմբագրությամբ.
«4. Այն դեպքում, երբ սույն հոդվածի 3-րդ մասով նախատեսված ֆինանսական առողջացման ծրագրով նախատեսված է ապահովված պարտատիրոջ ապահովված իրավունքի առարկայի օգտագործումը, և առկա է այդ մասին պարտատիրոջ համաձայնությունը, դատարանը կայացնում է վճիռ պարտապանի սնանկության վտանգի դիմումը բավարարելու և ֆինանսական առողջացման ծրագիրը հաստատելու մասին:»:

Հոդված 10. Օրենքի 15.4-րդ հոդվածում «վճիռն օրինական ուժի մեջ մտնելուց» բառերը փոխարինել «վճռի հրապարակումից» բառերով, իսկ «վճիռն օրինական ուժի մեջ մտնելու» բառերը փոխարինել «վճռի հրապարակման» բառերով:
Հոդված 11. Օրենքի 15.5-րդ հոդվածի՝

1) 1-ին և 3-րդ մասերում «վճիռն օրինական ուժի մեջ մտնելու» բառերը փոխարինել «վճռի հրապարակման» բառերով.
2) 1-ին մասի 3-րդ կետի առաջին նախադասությունում «կարճվում է» բառը փոխարինել «կասեցվում է» բառով:
Հոդված 12. Օրենքի 15.6-րդ հոդվածի 1-ին մասը շարադրել հետևյալ խմբագրությամբ.
«1. Եթե սնանկության վտանգի դիմումի քննարկման արդյունքում պարզվում է, որ պարտապանի մոտ առկա են սույն օրենքին համապատասխան պարտապանին սնանկ ճանաչելու հիմքերը, ապա դատարանը վճիռ է կայացնում պարտապանին սնանկ ճանաչելու մասին:»:
Հոդված 13. Օրենքի 15.8-րդ հոդվածի 1-ին մասում «պարտապանի սնանկության վտանգի վարույթն ավարտելու մասին» բառերը փոխարինել «պարտապանին լուծարելու մասին» բառերով:

Հոդված 14. Օրենքի 15.9-րդ հոդվածի 1-ին մասում «սնանկության վտանգի վարույթն ավարտելու մասին» բառերը փոխարինել «պարտապանին լուծարելու մասին, եթե պարտատերերի պահանջները բավարարված չեն» բառերով:

Հոդված 15. Օրենքի 16-րդ հոդվածի 2-րդ մասն ուժը կորցրած ճանաչել:
Հոդված 16. Օրենքի 17-րդ հոդվածում՝

1) 1-ին մասի 1-ին պարբերությունում «կցելով դիմումի պատճենը» բառերը փոխարինել «կցելով դիմումի և դիմումին կից ներկայացված փաստաթղթերի պատճենները» բառերով.
2) լրացնել հետևյալ բովանդակությամբ 5-րդ և 6-րդ մասեր.

«5. Սնանկության գործի վարույթը կարճելու դեպքում դատական ծախսերի և ժամանակավոր կառավարչի վարձատրության փոխհատուցման պարտականությունը դրվում է սնանկության վերաբերյալ դիմում ներկայացրած անձի վրա՝ բացառությամբ սույն հոդվածի 6-րդ մասով նախատեսված դեպքի:
6. Սնանկության գործի վարույթը պարտապանին այլ սնանկության գործով սնանկ ճանաչելու հիմքով կարճվելու դեպքում դատական ծախսերի և ժամանակավոր կառավարչի վարձատրության փոխհատուցումը կատարվում է պարտապանի հաշվին:»:
Հոդված 17. Օրենքի 17.1-րդ հոդվածի 1-ին մասը շարադրել հետևյալ խմբագրությամբ.

1. Դատարանի` սնանկության գործով վճիռներն օրինական ուժի մեջ են մտնում հրապարակման պահից::

Հոդված 18. Օրենքի 19-րդ հոդվածի՝

1) 1-ին և 5-րդ մասերում «վճիռն օրինական ուժի մեջ մտնելուց» բառերը փոխարինել «վճռի հրապարակումից» բառերով.
2) 1-ին մասի «թ» կետն ուժը կորցրած ճանաչել.
3) լրացնել հետևյալ բովանդակությամբ 1.1-րդ մաս.
«1.1. Պարտապանին սնանկ ճանաչելու և սնանկության վտանգի դիմումը բավարարելու մասին վճռի հրապարակման պահից նույն պարտապանին սնանկ ճանաչելու պահանջով այլ դիմումներով դատարանի վարույթում առկա գործերի վարույթը կարճվում է:».

4) 2-րդ և 3-րդ մասերում «վճիռն օրինական ուժի մեջ մտնելու» բառերը փոխարինել «վճռի հրապարակման» բառերով.
5) 5-րդ մասում «օրինական ուժի մեջ մտնելուց հետո» բառերից հետո լրացնել «տվյալ գործով սնանկության վերաբերյալ դիմում չներկայացրած» բառերը:
Հոդված 19. Օրենքի 20-րդ հոդվածի՝

1) 1-ին մասում «սնանկության գործն ըստ էության լուծող դատական ակտերը» բառերը փոխարինել «սնանկության գործով վճիռները» բառերով, իսկ «օրինական ուժի մեջ մտնելուց» բառերը փոխարինել «հրապարակումից» բառերով.
2) 5-րդ մասում «15» թիվը փոխարինել «10» թվով.
3)  6-րդ մասում «մտնում է ուժի մեջ» բառերը փոխարինել «մնում է ուժի մեջ» բառերով.
4) 6-րդ մասում «ցուցակը հաստատելու մասին» բառերից հետո լրացնել      «, ինչպես նաև առանձին պահանջները հաստատելու մասին» բառերը:
5) լրացնել հետևյալ բովանդակությամբ 7-րդ մաս.

7. Սնանկության գործի ընթացքում կայացվող որոշման դեմ բերված բողոքը քննվում և որոշում է կայացվում միջանկյալ դատական ակտերի դեմ բերված բողոքի քննության համար Հայաստանի Հանրապետության քաղաքացիական դատավարության օրենսգրքով սահմանված կանոններով: Սույն հոդվածի 6-րդ մասով նախատեսված որոշման դեմ բերված բողոքը քննվում և որոշում է կայացվում մեկ ամսվա ընթացքում::

Հոդված 20. Օրենքում լրացնել հետևյալ բովանդակությամբ 20.2-րդ հոդված.

«20.2. Սնանկության գործով առանձին քաղաքացիաիրավական գործերի քննությունը և լուծումը
1. Սնանկության գործով առանձին քաղաքացիաիրավական գործերը հարուցվում են Հայաստանի Հանրապետության քաղաքացիական դատավարության օրենսգրքով սահմանված կարգով:

2. Դատարանը առանձին քաղաքացիաիրավական գործերը քննում և լուծում է գրավոր ընթացակարգով հայցադիմումը վարույթ ընդունելու պահից մեկամսյա ժամկետում՝ բացառությամբ սույն հոդվածի 4-րդ մասով սահմանված դեպքերի:
3. Դատարանը առանձին քաղաքացիաիրավական գործերով հայցադիմումը վարույթ ընդունելու որոշմամբ նշում է վճռի հրապարակման վայրի և ժամանակի մասին:
4. Գրավոր ընթացակարգով գործը քննելիս կողմն ապացույցներ ներկայացնել և միջնորդություններ անել կարող է հայցադիմումը վարույթ ընդունելու պահից երկշաբաթյա ժամկետում, իսկ այդ ժամկետի ավարտից հետո՝ եթե հիմնավորում է այդ ժամկետում ապացույցներ ներկայացնելու կամ միջնորդություններ անելու անհնարինությունը:
5. Գործի լուծման համար էական նշանակություն ունեցող հանգամանքները պարզելու համար գործի քննությունը բանավոր ընթացակարգով անցկացնելու անհրաժեշտության այլ դեպքերում դատարանը կայացնում է առանձին քաղաքացիաիրավական գործի քննությունը բանավոր ընթացակարգով անցկացնելու մասին որոշում՝ նշելով նախնական դատական նիստի անցկացման վայրի և ժամանակի մասին:
6. Սնանկության գործով առանձին քաղաքացիաիրավական գործով վճիռն օրինական ուժի մեջ է մտնում հրապարակման պահից տասնհինգ օր հետո և նույն ժամկետում կարող է բողոքարկվել վերաքննության կարգով:»:
Հոդված 21. Օրենքի 21-րդ հոդվածի՝

1) 1-ին մասի առաջին նախադասությունը շարադրել հետևյալ խմբագրությամբ.

«1. Ժամանակավոր կառավարիչ կարող է նշանակվել սույն օրենքի 22-րդ հոդվածի 1-ին մասում նշված անձը:»:

2) 4-րդ մասը շարադրել հետևյալ խմբագրությամբ.

 «4. Եթե սնանկության գործով կառավարիչ նշանակվել է այլ անձ, ինչպես նաև սնանկության դիմումը մերժելու կամ գործի վարույթը կարճելու դեպքերում, ժամանակավոր կառավարչի ամսական վարձատրությունը կատարվում է պարտապանի հաշվին` վերջին տարում համապատասխանաբար պարտապանի տնօրենի կամ ֆիզիկական անձ պարտապանի տարեկան վաստակի 1/12-ի չափով, իսկ ֆիզիկական անձ պարտապանի՝ վերջին մեկ տարվա ընթացքում վաստակ չունենալու դեպքում՝ նվազագույն աշխատավարձի 55-ապատիկի չափով:»:
Հոդված 22. Օրենքի 22-րդ հոդվածը շարադրել հետևյալ խմբագրությամբ.
Հոդված 22. Կառավարչի ընտրությունը և նշանակումը 
1. Սնանկության գործով կառավարիչ է նշանակվում Հայաստանի Հանրապետության արդարադատության նախարարության կողմից որպես սնանկության կառավարիչ հաշվառված ֆիզիկական անձը:
2. Խոշոր հարկ վճարող համարվող, իսկ պարտատերերի վերջնական ցուցակը հաստատելուց հետո պարտատերերի 2/3-ի առաջարկությամբ իրավաբանական այլ անձանց սնանկության, ինչպես նաև սնանկության վտանգի վերաբերյալ գործերով կառավարիչ է նշանակվում Հայաստանի Հանրապետության արդարադատության նախարարության կողմից որպես սնանկության կառավարիչ հաշվառված աուդիտորական կազմակերպությունը: 
3. Եթե պարտապանին սնանկ ճանաչելու մասին վճիռ կայացնելուց հետո` երեք աշխատանքային օրվա ընթացքում գործին որպես դիմող մասնակցած պարտատերը, իսկ կամավոր սնանկության դեպքում՝ պարտապանը ժամանակավոր կառավարչին տվյալ սնանկության գործով կառավարիչ նշանակելու դեմ առարկություն չի ներկայացնում, ապա դատարանը կարող է որոշում կայացնել տվյալ սնանկության գործով ժամանակավոր կառավարչին կառավարիչ նշանակելու մասին` բացառությամբ խոշոր հարկ վճարող համարվող իրավաբանական անձի սնանկության գործով կառավարիչ նշանակելու դեպքերի:
4. Խոշոր հարկ վճարող համարվող իրավաբանական անձին սնանկ ճանաչելու մասին վճիռ կայացնելուց հետո՝ երեք աշխատանքային օրվա ընթացքում պարտատիրոջ, իսկ կամավոր սնանկության դեպքում պարտապանի առաջարկությամբ դատարանը սնանկության կառավարիչ է նշանակում սույն հոդվածի 2-րդ մասով նշված կառավարչին: 
5. Սնանկության վտանգի վերաբերյալ գործով սնանկության վտանգի վերաբերյալ դիմումը բավարարելու մասին վճիռ կայացնելուց հետո՝ երեք աշխատանքային օրվա ընթացքում պարտապանի առաջարկությամբ դատարանը սնանկության կառավարիչ է նշանակում սույն հոդվածի 2-րդ մասով նշված կառավարչին: 
6. Սույն հոդվածով սահմանված կարգով ներկայացված կառավարչի թեկնածությանն առարկելու, կառավարչի թեկնածության վերաբերյալ առաջարկ չներկայացվելու կամ ներկայացված կառավարչի թեկնածուի համար սույն հոդվածի 10-րդ մասով սահմանված հիմքերի առկայության դեպքում դատարանը որպես կառավարիչ չի նշանակում ներկայացված կառավարչի թեկնածուին և մեկ աշխատանքային օրվա ընթացքում կառավարչի թեկնածություն ներկայացնելու պահանջագիր է ներկայացնում Հայաստանի Հանրապետության արդարադատության նախարարությանը։
7. Հայաստանի Հանրապետության արդարադատության նախարարությունը պահանջագիրն ստանալուց հետո ոչ ուշ, քան երեք աշխատանքային օրվա ընթացքում հատուկ համակարգչային ծրագրի միջոցով ընտրում է սնանկության կառավարչի թեկնածուին՝ այդ մասին անհապաղ տեղյակ պահելով կառավարչին, և նրա առարկության բացակայության դեպքում դատարան է ներկայացնում նրա թեկնածությունը։ 
8. Կառավարիչը կարող է առարկել իր թեկնածությունը դատարան ներկայացնելու դեմ միայն այն դեպքում, երբ նրա գործունեությանը խոչընդոտում են անհաղթահարելի ուժի (ֆորսմաժորային) հանգամանքները կամ առկա են սույն հոդվածի 10-րդ մասով սահմանված հիմքերը։ Կառավարչի առարկության դեպքում նոր թեկնածուի ընտրությունն իրականացվում է սույն հոդվածի 7-րդ մասով սահմանված կարգով:
9. Պահանջների վերջնական ցուցակի հաստատումից հետո պարտատերերի 2/3-ի առաջարկությամբ դատարանը նշանակում է նոր կառավարիչ: 
10.  Կառավարչի պաշտոնում չի կարող նշանակվել, իսկ նշանակված լինելու դեպքում ենթակա է ազատման այն անձը, ով`
1) փոխկապակցված է պարտատերերի կամ պարտապանի հետ.

2) պարտապանի նկատմամբ ունի պահանջ կամ պարտավորություն:

11. Կառավարչի ընտրության կարգի մանրամասները սահմանում է Հայաստանի Հանրապետության արդարադատության նախարարը:
12. Սնանկության կառավարիչը մինչև հաշվետու տարվան հաջորդող ապրիլի 1-ը Հայաստանի Հանրապետության արդարադատության նախարարության արտաբյուջետային հաշվին է փոխանցում սույն հոդվածի 7-րդ մասով նախատեսված հատուկ համակարգչային ծրագրի միջոցով սպասարկման համար վճարը՝ որպես սնանկության կառավարիչ հաշվետու տարում ստացած ամբողջ վարձատրության 0,5 տոկոսի, բայց ոչ ավել, քան նվազագույն աշխատավարձի հազարապատիկի չափով::
Հոդված 23. Օրենքի 23-րդ հոդվածը  շարադրել հետևյալ խմբագրությամբ.

Հոդված 23. Կառավարչի որակավորումը
1.  Որպես ֆիզիկական անձ սնանկության կառավարիչ կարող է որակավորվել 65 տարին չլրացած այն անձը, ով ունի բարձրագույն իրավաբանական կամ տնտեսագիտական կրթություն, որակավորման համար դիմելու օրվան նախորդած վերջին 5 տարվա ընթացքում առնվազն 3 տարի վարել է որևէ կազմակերպության ֆինանսատնտեսական կամ իրավաբանական գործունեության կազմակերպման կամ ղեկավարման հետ կապված պաշտոններ և Հայաստանի Հանրապետության արդարադատության նախարարի կողմից սահմանված կարգով անցել է առնվազն 6 ամսվա ստաժավորում: 
2. Ֆիզիկական անձը որպես կառավարիչ չի կարող որակավորվել, եթե՝
1) հանրային ծառայող է.

2) քրեական գործով հանդես է գալիս որպես մեղադրյալ կամ ամբաստանյալ.

3)
նախկինում դատապարտվել է շահադիտական հանցագործություն կատարելու համար, և դատվածությունը մարված կամ հանված չէ.

4) վերջին հինգ տարիների ընթացքում սնանկ է ճանաչվել որպես ֆիզիկական անձ:
3. Որակավորումն իրականացվում է Հայաստանի Հանրապետության կառավարության կողմից սահմանված կարգով::
Հոդված 24.  Օրենքում լրացնել հետևյալ բովանդակությամբ 24.2-րդ հոդված.

«Հոդված 24.2. Կառավարչի հաշվառումը և նրան հաշվառումից հանելը
1. Ֆիզիկական անձը որպես սնանկության կառավարիչ հաշվառման համար Հայաստանի Հանրապետության արդարադատության նախարարություն է ներկայացնում սնանկության գործով կառավարչի որակավորման վկայականի համարը, անհատ ձեռնարկատիրոջ պետական հաշվառման համարը ներառող դիմում, որին կից ներկայացվում են սնանկության կառավարիչների ինքնակարգավորվող կազմակերպության անդամությունը, ինչպես նաև հաշվառման համար սահմանված վճարումը հավաստող փաստաթղթերը:
2. Աուդիտորական կազմակերպությունը որպես սնանկության կառավարիչ հաշվառման համար Հայաստանի Հանրապետության արդարադատության նախարարություն է ներկայացնում դիմում, որին կցվում են աուդիտորական ծառայությունների իրականացման համար տրամադրված լիցենզիայի պատճենը և հաշվառման համար սահմանված վճարումը հավաստող փաստաթուղթը:
3. Որպես սնանկության կառավարիչ հաշվառվելու համար Հայաստանի Հանրապետության արդարադատության նախարարության արտաբյուջետային հաշվին կատարվում է վճարում ֆիզիկական անձանց համար՝ նվազագույն աշխատավարձի տասնապատիկի, իսկ աուդիտորական կազմակերպությունների համար՝ քսանապատիկի չափով:
4. Հայաստանի Հանրապետության արդարադատության նախարարությունը հաշվառված սնանկության կառավարիչների ցանկը հրապարակում է իր կայքէջում:

5. Ֆիզիկական անձ սնանկության կառավարիչը հանվում է հաշվառումից իր դիմումի, հաշվառման համար անհրաժեշտ հիմքերը վերանալու, ինչպես նաև նրա որակավորումը դադարեցնելու դեպքում:
6. Աուդիտորական կազմակերպությունը հանվում է հաշվառումից իր դիմումի, հաշվառման համար անհրաժեշտ հիմքերը վերանալու, ինչպես նաև սույն օրենքի 29.2-րդ հոդվածի 1-ին մասի 7-րդ, 8-րդ, 9-րդ, 10-րդ և 12-րդ կետերով սահմանված հիմքերի առկայության դեպքում:
7. Սնանկության կառավարչին հաշվառումից հանելու մասին որոշումը կարող է բողոքարկվել:
8. Սնանկության կառավարչին հաշվառելու և հաշվառումից հանելու կարգը սահմանում է Հայաստանի Հանրապետության արդարադատության նախարարը:»:
Հոդված 25. Օրենքի 25-րդ հոդվածը շարադրել հետևյալ խմբագրությամբ.

«Հոդված 25. Կառավարչի գույքային պատասխանատվությունը
1. Կառավարիչը լրիվ գույքային պատասխանատվություն է կրում սնանկության գործին մասնակցող անձանց պատճառված վնասի համար:
2. Ֆիզիկական անձ կառավարիչը որակավորվելուց հետո պարտավոր է առնվազն նվազագույն աշխատավարձի հինգհազարապատիկի չափով ապահովագրական գումարով ապահովագրել սնանկության գործերին մասնակցող անձանց պատճառված վնասի համար իր քաղաքացիական պատասխանատվությունը և յուրաքանչյուր ապահովագրության պայմանագիրը կնքելուց հետո եռօրյա ժամկետում ապահովագրական պոլիսի պատճենը ներկայացնել Հայաստանի Հանրապետության արդարադատության նախարարությանը։ 
3. Առաջին ապահովագրության պայմանագիրը կնքվում է որակավորվելուց հետո մեկշաբաթյա ժամկետում, իսկ հաջորդ յուրաքանչյուր նոր պայմանագիրը`  նախորդ պայմանագրի գործողության ժամկետը լրանալուց առնվազն մեկ ամիս առաջ:
4. Ֆիզիկական անձ կառավարչի մեղքով վնաս կրած պարտապանը և պարտատերը համարվում են ապահովագրական գումարի շահառու:

5. Ֆիզիկական անձ կառավարչի մեղքով շահառուներին պատճառված վնասի փոխհատուցումն իրականացվում է կառավարչի ապահովագրական գումարից, իսկ դրա անբավարարության դեպքում` նրա գույքից: Եթե ապահովագրական գումարի օրենքով սահմանված չափը բավարար չէ վնաս կրած բոլոր շահառուների` վնասով պայմանավորված պահանջները բավարարելու համար, ապա պահանջների բավարարումն իրականացվում է հետևյալ կարգով՝
1) առաջին փուլում վնասների հատուցումն իրականացվում է ապահովագրական գումարից` տվյալ գումարը վնաս կրած բոլոր շահառուների միջև` իրենց կրած վնասով պայմանավորված պահանջներին համամասնորեն բաշխելու միջոցով,
2) երկրորդ փուլում վնասների փոխհատուցումն իրականացվում է կառավարչի կողմից` վնաս կրած բոլոր շահառուների միջև իրենց կրած վնասով պայմանավորված պահանջի ապահովագրական գումարով չծածկված մասով` իրենց պահանջներին համամասնորեն ապահովագրական հատուցման վճարման օրվանից եռամսյա ժամկետում:»:
Հոդված 26. Օրենքի 26-րդ հոդվածի՝

1) 1-ին մասը շարադրել հետևյալ խմբագրությամբ.


«1. Սույն օրենքի համաձայն` կառավարիչների ինքնակարգավորվող կազմակերպություն է համարվում ոչ առևտրային իրավաբանական անձը, որի անդամ են հանդիսանում ոչ պակաս, քան 20 ֆիզիկական անձ կառավարիչներ:».
2) 3-րդ մասում «դատարանում» և «դատարանին» բառերը փոխարինել համապատասխանաբար «Հայաստանի Հանրապետության արդարադատության նախարարությունում» և «Հայաստանի Հանրապետության արդարադատության նախարարությանը» բառերով.
3) 5-րդ մասից հանել  «նրանց գործունեության վերահսկողությունը» բառերը, իսկ երկրորդ նախադասությունն ուժը կորցրած ճանաչել.
4) 6-րդ մասի «ա» կետը շարադրել հետևյալ խմբագրությամբ.
«ա) ներկայացնելու և պաշտպանելու սնանկության կառավարիչների շահերը.»
5) 6-րդ մասի «բ» կետից հանել «՝ իր անդամների որակավորումը» բառերը, իսկ «ապահովելու» բառից հետո լրացնել «, սնանկության կառավարչի դիմումով խորհրդատվական պարզաբանում տալ սնանկության կառավարիչների վարքագծի կանոնների կիրառման վերաբերյալ.» բառերը.
6) 6-րդ մասի «գ» կետը շարադրել հետևյալ խմբագրությամբ.


«գ) օրենքով սահմանված կարգով իր անդամների նկատմամբ կարգապահական վարույթ հարուցելու և տույժեր կիրառելու.»:
Հոդված 27.  Օրենքում լրացնել հետևյալ բովանդակությամբ 26.1-րդ հոդված.
Հոդված 26.1. Սնանկության կառավարիչների վերապատրաստումը

1. Սնանկության գործով կառավարիչների շարունակական մասնագիտական զարգացումն ապահովելու նպատակով կառավարիչների ինքնակարգավորվող կազմակերպությունը կազմակերպում և իրականացնում է սնանկության գործով կառավարիչների ամենամյա պարտադիր վերապատրաստումներ՝ նվազագույնը 24 ակադեմիական ժամ ընդհանուր տևողությամբ:
2. Սնանկության գործով կառավարիչների ամենամյա պարտադիր վերապատրաստումներ անցկացնելու կարգը սահմանում է Հայաստանի Հանրապետության արդարադատության նախարարը::
Հոդված 28. Օրենքի 27-րդ հոդվածի` 


1) 1-ին մասի «անդամության համար» բառերից հետո հանել «,որի չափը որոշվում է կառավարիչների ինքնակարգավորվող կազմակերպության անդամների ընդհանուր ժողովում» բառերը:

2) լրացնել հետևյալ բովանդակությամբ 2.1-րդ մասով.

 «2.1.
Կառավարիչների ինքնակարգավորվող կազմակերպությունն անդամավճարի կամ իր անդամներից գանձվող ցանկացած այլ վճարի չափի սահմանումն իրականացնում է՝ համաձայնեցնելով Հայաստանի Հանրապետության արդարադատության նախարարության հետ::
3) 5-րդ մասը շարադրել հետևյալ խմբագրությամբ.

5.
Կարգապահական հանձնաժողովը սույն օրենքով սահմանված կարգապահական պատասխանատվության հիմքերի առկայության դեպքում հարուցում է կառավարչի նկատմամբ կարգապահական վարույթ և կիրառում կարգապահական տույժեր: Կարգապահական հանձնաժողովի անդամը չի կարող միաժամանակ լինել դիտորդ խորհրդի անդամ, գործադիր տնօրեն կամ վարչության անդամ կամ գործադիր մարմնի աշխատակից::
Հոդված 29. Օրենքում լրացնել հետևյալ բովանդակությամբ 27.1-րդ հոդված.
Հոդված 27.1. Սնանկության կառավարիչների և կառավարիչների ինքնակարգավորվող կազմակերպության վերահսկողությունը 

1. Սնանկության կառավարիչների և կառավարիչների ինքնակարգավորվող կազմակերպության կողմից սույն օրենքի, իրավական այլ ակտերի և կառավարիչների ինքնակարգավորվող կազմակերպության կանոնադրական պահանջների պահպանման նկատմամբ վերահսկողությունն իրականացնում է Հայաստանի Հանրապետության արդարադատության նախարարությունը:
2. Սնանկության կառավարիչը և կառավարիչների ինքնակարգավորվող կազմակերպությունն իրենց գործունեության վերաբերյալ տարեկան հաշվետվություն են ներկայացնում Հայաստանի Հանրապետության արդարադատության նախարարություն՝ մինչև հաշվետու տարվան հաջորդող մարտի 1-ը:
3. Սույն հոդվածի 2-րդ մասով նախատեսված հաշվետվության ձևը սահմանում է Հայաստանի Հանրապետության արդարադատության նախարարը::
Հոդված 30. Օրենքում լրացնել հետևյալ բովանդակությամբ 27.2-րդ հոդված.
«Հոդված 27.2. Կառավարչի կարգապահական պատասխանատվությունը
1. Սնանկության կառավարչի նկատմամբ կարգապահական պատասխանատվության կիրառման հիմքերն են`

1) իր լիազորություններն իրականացնելիս օրենքի կամ իրավական այլ ակտերի պահանջների խախտում թույլ տալը.


2) սնանկության կառավարիչների մասնագիտական վարքագծի կանոնները խախտելը: 
2. Սույն հոդվածի 1-ին մասի 1-ին կետով սահմանված հիմքով կառավարչի նկատմամբ կարգապահական վարույթ հարուցում է Հայաստանի Հանրապետության արդարադատության նախարարը:

3. Սույն հոդվածի 1-ին մասի 2-րդ կետով սահմանված հիմքով ֆիզիկական անձ կառավարչի նկատմամբ կարգապահական վարույթ հարուցում է կառավարիչների ինքնակարգավորվող կազմակերպությունը::
Հոդված 31. Օրենքում լրացնել հետևյալ բովանդակությամբ 27.3-րդ հոդված.
«Հոդված 27.3. Կառավարչի կարգապահական պատասխանատվության հարուցումը
1. Սնանկության կառավարչի նկատմամբ կարգապահական վարույթ հարուցելու առիթներն են՝
1) դատարանի կողմից սույն օրենքով սահմանված կարգով սնանկության կառավարչի լիազորությունները վաղաժամկետ դադարեցնելու մասին որոշումը.
2) սնանկության գործով պարտատիրոջ կամ պարտապանի, ինչպես նաև այլ շահագրգիռ անձանց դիմումը.

3)
վարույթ հարուցող անձանց կողմից կարգապահական պատասխանատվության հիմք հանդիսացող խախտման հայտնաբերումը. 

4)
ինքնակարգավորվող կազմակերպության կառավարման մարմնի դիմումը.

5) պետական և տեղական ինքնակառավարման մարմնի, պաշտոնատար անձի հաղորդումը:

2.  Կարգապահական վարույթ հարուցելու հիմքերի առկայության դեպքում կառավարչի նկատմամբ կարգապահական վարույթը պետք է հարուցվի առիթի ի հայտ գալու պահից ոչ ուշ, քան մեկամսյա ժամկետում: 

3. Կարգապահական վարույթ չի կարող հարուցվել, եթե ենթադրյալ խախտման պահից անցել է վեց ամիս:
4. Կարգապահական վարույթ հարուցելու մասին սնանկության կառավարիչը ծանուցվում է եռօրյա ժամկետում: 
5. Մինչև կարգապահական վարույթի ավարտը սնանկության կառավարիչը, ում նկատմամբ կարգապահական վարույթ է հարուցվել, իրավունք ունի ծանոթանալու վարույթի նյութերին, ներկայացնելու բացատրություններ, հարուցելու միջնորդություն լրացուցիչ ուսումնասիրություններ կատարելու համար:
6. Հարուցված վարույթի ընթացքում կարգապահական վարույթ հարուցողը սնանկության կառավարչից պահանջում է կարգապահական վարույթի համար անհրաժեշտ նյութեր, որոնք պետք է տրամադրվեն մեկ շաբաթվա ընթացքում: Կառավարչի միջնորդությամբ այդ ժամկետը կարող է երկարաձգվել ևս մեկ շաբաթով:

7. Կարգապահական վարույթն իրականացվում է երկամսյա ժամկետում:

8. Կառավարիչների ինքնակարգավորվող կազմակերպության կողմից սնանկության կառավարչի նկատմամբ կարգապահական պատասխանատվության վարույթ հարուցելու դեպքում, վարույթի հարուցման, ինչպես նաև դրա արդյունքների մասին կառավարիչների ինքնակարգավորվող կազմակերպությունը տեղեկացնում է Հայաստանի Հանրապետության արդարադատության նախարարությանը::
Հոդված 32. Օրենքում լրացնել հետևյալ բովանդակությամբ 27.4-րդ հոդված.

«Հոդված 27.4. Կառավարչին կարգապահական պատասխանատվության ենթարկելու վարույթի կարճումը

1. Կարգապահական վարույթ հարուցողը կարճում է կառավարչին կարգապահական պատասխանատվության ենթարկելու վերաբերյալ վարույթը, եթե՝


1) բացակայում են կարգապահական խախտման հատկանիշները.



2) լրացել են սույն օրենքի 27.3-րդ հոդվածով սահմանված ժամկետները, եթե կառավարիչը համաձայն է վարույթի կարճմանը նշված հիմքով.



3) կառավարիչը հանվել է հաշվառումից.


4)
առկա է նույն հիմքով հարուցված կարգապահական պատասխանատվության ենթարկելու վարույթ կամ կարգապահական պատասխանատվության ենթարկելու որոշում.


5) եթե մինչև կարգապահական պատասխանատվության ենթարկելու մասին որոշում կայացնելը կառավարիչը վերացրել է թույլ տրված կարգապահական խախտումը:»: 

Հոդված 33. Օրենքում լրացնել հետևյալ բովանդակությամբ 27.5-րդ հոդված.

«Հոդված 27.5. Կառավարչի նկատմամբ կիրառվող կարգապահական տույժերը


1. Սույն օրենքի 27.2-րդ հոդվածով նախատեսված հիմքերով կառավարչի նկատմամբ կարող է կիրառվել հետևյալ կարգապահական տույժերից մեկը՝




1) նախազգուշացում.

2) նկատողություն.


3) խիստ նկատողություն:
2. Կառավարիչների ինքնակարգավորվող կազմակերպությունը կարող է կիրառել սույն հոդվածի 1-ին մասի 1-ին և 2-րդ կետերով նախատեսված կարգապահական տույժերը:

3. Կառավարչի նկատմամբ նախազգուշացում, նկատողություն և խիստ նկատողություն կիրառվելուց հետո համապատասխանաբար 3 ասմվա, 6 ամսվա և 1 տարվա ընթացքում կարգապահական պատասխանատվության չենթարկվելու դեպքում կառավարիչը համարվում է կարգապահական տույժի չենթարկված: 

4. Կառավարչի նկատմամբ կիրառվող կարգապահական տույժը պետք է համաչափ լինի կատարված խախտմանը: Կարգապահական տույժ կիրառելիս հաշվի են առնվում, ի թիվս այլնի, խախտման հետևանքները, կառավարչի անձը, մեղքի աստիճանը, առկա տույժերը, կառավարչին բնութագրող ուշադրության արժանի այլ հանգամանքներ:

5. Կարգապահական տույժ նշանակելու մասին որոշումն ուժի մեջ մտնելուց հետո երկամսյա ժամկետում կարող է վիճարկվել դատական կարգով:»:
Հոդված 34. Օրենքի 28-րդ հոդվածը շարադրել հետևյալ խմբագրությամբ.
Հոդված 28.
       Կառավարիչների ինքնակարգավորվող կազմակերպությունից կառավարչին հեռացնելը
1. Կառավարիչների ինքնակարգավորվող կազմակերպությունը կարող է հեռացնել կառավարչին կազմակերպությունից, եթե կառավարչի նկատմամբ վերջին մեկ տարվա ընթացքում երկու անգամ որպես կարգապահական տույժի տեսակ կիրառվել է նկատողություն:
2. Կառավարչին ինքնակարգավորվող կազմակերպությունից հեռացնելու մասին որոշումն ուղարկվում է կառավարչին և Հայաստանի Հանրապետության արդարադատության նախարարությանը:: 

Հոդված 35. Օրենքի 29-րդ հոդվածում՝
1) 1-ին մասի թ կետը շարադրել հետևյալ խմբագրությամբ.

թ) հիմնական կապիտալի մեծությամբ Հայաստանի Հանրապետությունում գործող առաջին հինգ բանկերից սնանկության հատուկ հաշվում եղած դրամական միջոցներն օգտագործելու համար առավել բարձր տոկոսներ վճարող բանկում պարտապանի անունով բացում է սնանկության հատուկ հաշիվ և դրան է հաշվեգրում պարտապանի անունով ստացվող բոլոր դրամական միջոցները..
2) 1-ին մասում լրացնել հետևյալ բովանդակությամբ ժա.3-րդ կետ.
«ժա.3) մինչև յուրաքանչյուր ամսվա 15-րդ օրը հաշվետվություն է ներկայացնում դատարանին սնանկության գործով իր կողմից նախորդ ամսում ձեռնարկված գործողությունների և սնանկության գործի ընթացքի վերաբերյալ՝ կցելով անհրաժեշտ փաստաթղթերը..

3) լրացնել հետևյալ բովանդակությամբ 5-րդ և 6-րդ մասեր.
«5. Սնանկության կառավարիչը սնանկության գործը, այդ թվում՝  պարտատերերի պահանջների գրանցամատյանը, վարում է նաև էլեկտրոնային եղանակով՝ ապահովելով սնանկության գործի նյութերի հասանելիությունը պարտապանին և պարտատերերին:
6. Սնանկության գործն էլեկտրոնային եղանակով վարելու կարգը սահմանում է Հայաստանի Հանրապետության արդարադատության նախարարը::
Հոդված 36. Օրենքի 29.1-րդ հոդվածն ուժը կորցրած ճանաչել:

Հոդված 37. Օրենքի 29.2-րդ հոդվածը շարադրել հետևյալ խմբագրությամբ.


«Հոդված 29.2. Կառավարչի որակավորումը դադարեցնելը 

1. Ֆիզիկական անձ կառավարչի որակավորումը դադարեցվում է Հայաստանի Հանրապետության արդարադատության նախարարի կողմից, եթե`

1) կառավարիչը դիմել է այդ մասին.

2) լրացել է նրա 65 տարին (պաշտոնավարման տարիքը), բացառությամբ սույն հոդվածի 3-րդ մասի.

3) իր գրավոր համաձայնությամբ ընտրվել կամ նշանակվել է այլ պաշտոնում կամ անցել է սնանկության գործով կառավարչի գործունեության հետ անհամատեղելի այլ աշխատանքի.

4) ժամանակավոր անաշխատունակության հետևանքով նա ավելի քան վեց ամիս անընդմեջ չի ներկայացել աշխատանքի.

5) դատարանի՝ օրինական ուժի մեջ մտած վճռի հիման վրա նա ճանաչվել է անգործունակ, սահմանափակ գործունակ, անհայտ բացակայող կամ մահացած.

6) օրինական ուժի մեջ է մտել նրա նկատմամբ մեղադրական դատավճիռը, որով կառավարիչը դատապարտվել է ազատությունից զրկելու հետ կապված պատժի, կամ նա դատվածություն ունի պետական ծառայության դեմ ուղղված հանցագործության համար.

7) դատական կարգով ճանաչվել է սնանկ, և սնանկության վարույթը չի ավարտվել պարտապանի ֆինանսական առողջացմամբ.

8) կառավարիչը թույլ է տվել կարգապահական խախտում՝ երեք անգամ կարգապահական պատասխանատվության ենթարկված լինելու պարագայում.

9) երեք ամսվա ընթացքում չի փոխհատուցել կառավարչի պարտականությունների կատարման հետևանքով պարտատիրոջը կամ պարտապանին պատճառված վնասները.

10) վերջին մեկ տարվա ընթացքում սույն օրենքի 32-րդ հոդվածով նախատեսված կարգով դատարանի կողմից առնվազն երեք անգամ վաղաժամկետ ազատվել է կառավարչի պարտականությունների կատարումից.
11) սահմանված ժամկետում չի կատարել իր քաղաքացիական պատասխանատվության ապահովագրումը.
12) վերջին մեկ տարվա ընթացքում սնանկության կառավարիչ ընտրվելու դեպքում առնվազն երեք անգամ անհիմն հրաժարվել է իր պարտականությունները կատարելուց.

13) սնանկության գործով կառավարչի որակավորումն ստացել է օրենքի պահանջների խախտմամբ.
14) կառավարիչների ինքնակարգավորվող կազմակերպության ընդհանուր ժողովը որոշում է կայացրել կառավարչին կազմակերպությունից հեռացնելու մասին:
2. Սույն հոդվածի 1-ին մասի 2-րդ կետի համաձայն՝ կառավարչի որակավորումը դադարեցվում է նրա 65 տարին լրանալու հաջորդ օրվանից, սույն հոդվածի 1-ին մասի 1-ին, 3-5-րդ և 8-13-րդ կետերով նախատեսված դեպքերում` որոշման մեջ նշված օրվանից, իսկ 6-րդ և 7-րդ կետերով նախատեսված դեպքերում՝ համապատասխան դատական ակտի օրինական ուժի մեջ մտնելու օրվանից:

3. Սնանկության կառավարչի գործունեությամբ զբաղվելու պաշտոնավարման տարիքը լրանալուց առնվազն մեկ ամիս առաջ սնանկության կառավարչի ներկայացրած դիմումի հիման վրա Հայաստանի Հանրապետության արդարադատության նախարարը, հիմք ընդունելով կառավարչի՝ իր պարտականությունների կատարման ունակությունները և կարողությունները, կարող է որոշել թույլատրել կառավարչին մինչև հինգ տարի ժամկետով շարունակել զբաղվել սնանկության կառավարչի գործունեությամբ։
4.
Ֆիզիկական անձ սնանկության կառավարչի որակավորումը դադարեցնելու դեպքում ուժը կորցրած է ճանաչվում նրան տրամադրված որակավորման վկայականը և սնանկության կառավարիչը հանվում է հաշվառումից:
5. Որակավորումը դադարեցված կառավարիչը պարտավոր է ոչ ուշ, քան հնգօրյա ժամկետում իր մոտ պահպանվող՝ ընթացիկ սնանկության գործերով փաստաթղթերը հանձնել կառավարիչների ինքնակարգավորվող կազմակերպության կողմից լիազորված անձին:
6. Սնանկության կառավարչի որակավորումը դադարեցնելու մասին որոշումը կարող է բողոքարկվել:»:

Հոդված 38. Օրենքի 30-րդ հոդվածում՝

1) 2-րդ մասի 1-ին նախադասությունում «առնվազն հինգ» բառերը փոխարինել «տասը» բառով.
2) 2-րդ մասի 2-րդ նախադասությունում «պարգևավճար» բառից առաջ լրացնել «մինչև տասը տոկոսի չափով» բառերը.
3) 3-րդ մասը շարադրել հետևյալ խմբագրությամբ.

«3. Կառավարչի վարձատրությունը սահմանվում է դատարանի որոշմամբ: Առանց ֆինանսական առողջացման սնանկության գործը վեց ամսվա ընթացքում ավարտելու դեպքում կառավարչի վարձատրությունը սահմանվում է դատարանի որոշմամբ, պարտատերերի պահանջների բավարարման չափի հետևյալ տոկոսադրույքներով`

ա) մինչև 25 միլիոն դրամ` 8 տոկոս.

բ) 25-50 միլիոն դրամ` 25 միլիոն դրամի 8 տոկոսին գումարած 25 միլիոն դրամը գերազանցող գումարի 6 տոկոսը.

գ) 50-75 միլիոն դրամ` 25 միլիոն դրամի 8 տոկոսին գումարած 25 միլիոն դրամը գերազանցող գումարի 5 տոկոսը.

դ) 75-100 միլիոն դրամ` 25 միլիոն դրամի 8 տոկոսին գումարած 25 միլիոն դրամը գերազանցող գումարի 4 տոկոսը.

ե) 100-500 միլիոն դրամ` 25 միլիոն դրամի 8 տոկոսին գումարած 25 միլիոն դրամը գերազանցող գումարի 3 տոկոսը .

զ) 500 միլիոն դրամից ավելին` 25 միլիոն դրամի 8 տոկոսին գումարած 25 միլիոն դրամը գերազանցող գումարի 2 տոկոսը:
Սնանկության գործով վարույթի տևողությունը մինչև մեկ տարի տևելու դեպքում սույն մասում նախատեսված տոկոսադրույքները վեց ամսվան հաջորդող յուրաքանչյուր ամսվա համար ամսական նվազում են 0,5 տոկոսի չափով: Վարույթի տևողությունը մեկ տարին գերազանցելու դեպքում երկրորդ տարվա առաջին վեց ամսում յուրաքաչյուր ամսվա համար սույն մասում նախատեսված տոկոսադրույքները նվազում են 0,2 տոկոսի, իսկ երկրորդ վեց ամսում՝ 0,1 տոկոսի չափով:»:
4) 4-րդ մասում «օրենքի 32-րդ հոդվածով» բառերը փոխարինել «օրենքով» բառով.
5) լրացնել հետևյալ բովանդակությամբ 6-րդ մաս.
«6.
Սնանկության կառավարչի լիազորությունները վաղաժամկետ դադարեցվելու դեպքում նրա վարձատրությունը կատարվում է սնանկության վարույթին առնչվող բոլոր փաստաթղթերը նոր կառավարչին հանձնելու պահից::

Հոդված 39. Օրենքի 31-րդ հոդվածի 2-րդ մասը շարադրել հետևյալ խմբագրությամբ.
«2. Բողոքն ստանալուց հետո` եռօրյա ժամկետում, դատարանը առանց դատական նիստ հրավիրելու քննում է բողոքը և կայացնում որոշում՝ բողոքը մերժելու և կառավարչի գործողությունը (անգործությունը) իրավաչափ ճանաչելու մասին կամ բողոքը լրիվ կամ մասնակի բավարարելու և կառավարչի գործողությունը (անգործությունը) լրիվ կամ մասնակի ոչ իրավաչափ ճանաչելու մասին: Դատարանը կայացրած որոշման մասին տեղեկացնում է բողոքարկողին և կառավարչին:»:

Հոդված 40. Օրենքի 32-րդ հոդվածը շարադրել հետևյալ խմբագրությամբ.

«Հոդված 32. Կառավարչի լիազորությունները վաղաժամկետ դադարեցնելը
1. Դատարանն իր նախաձեռնությամբ, պարտատերերի խորհրդի, պարտատերերի ժողովի, պարտատիրոջ, պարտապանի կամ Հայաստանի Հանրապետության արդարադատության նախարարության միջնորդությամբ վաղաժամկետ դադարեցնում է կառավարչի լիազորությունները, եթե վերջինս չի կատարում կամ ոչ պատշաճ է կատարում սույն օրենքով սահմանված իր լիազորությունները, կամ նրա որակավորումն օրենքով սահմանված կարգով դադարեցվել է։
2. Դատավորի կողմից կառավարչի պարտականությունները վաղաժամկետ դադարեցնելու մասին որոշում ընդունելու դեպքում դատավորն այդ մասին անհապաղ տեղեկացնում է տվյալ կառավարչին, Հայաստանի Հանրապետության արդարադատության նախարարությանը, պարտապանին և պարտատերերին։ Նոր կառավարչի նշանակումը կատարվում է սույն օրենքի 22-րդ հոդվածով սահմանված կարգով։
3. Դատարանը կարող է սույն հոդվածի 1-ին մասի խախտումները վերացնելու համար ժամկետ տրամադրել կառավարչին: Կառավարչի կողմից այդ ժամկետում խախտումները վերացվելու դեպքում նրա լիազորությունները վաղաժամկետ չեն դադարեցվում::

Հոդված 41. Օրենքի 33-րդ հոդվածի 5-րդ մասի 2-րդ պարբերությունում առաջին ժողովին չներկայացած բառերը փոխարինել առաջին ժողովին հարգելի պատճառով չներկայացած բառերով:
Հոդված 42. Օրենքի 39-րդ հոդվածի՝
1) 2-րդ մասում «վճիռն օրինական ուժի մեջ մտնելու օրվանից» բառերը փոխարինել «վճռի հրապարակման պահից» բառերով.
2) 2-րդ մասի 1-ին կետում «սկսված» բառը փոխարինել «լրացած» բառով.
3) 4-րդ մասում «վճիռն օրինական ուժի մեջ մտնելու» բառերը փոխարինել «վճռի հրապարակման» բառերով.
4) 5-րդ մասում «կասեցման պահից» բառերից հետո լրացնել «հարկ վճարողի համար օրենսդրությամբ սահմանված կարգով» բառերը.
5) 5-րդ մասի «ա» կետում «պարտավորությունների վերաբերյալ» բառերից հետո լրացնել «, այնուհետև դրանք գրանցում պարտատերերի պահանջների գրանցամատյանի համապատասխան հերթում.» բառերը:
Հոդված 43. Օրենքի 39.2-րդ հոդվածում՝

1) 1-ին մասի 1-ին նախադասությունում «պարտապանին» բառից հետո լրացնել «, պարտատերերին» բառը, իսկ երկրորդ նախադասությունում «պարտապանը» բառից հետո լրացնել «, պարտատերերը» բառը.
2) 2-րդ մասում «պարտապանը» բառից հետո լրացնել «, պարտատերը» բառերը.

3) 3-րդ մասում «պարտապանը» բառից հետո լրացնել «, պարտատերը» բառերը, իսկ «դիմողը» բառից հետո լրացնել «, պարտատերը» բառերը.
4) 4-րդ մասն ուժը կորցրած ճանաչել.
5) 5-րդ մասից հանել 2-րդ կետը.
6) 7-րդ մասն ուժը կորցրած ճանաչել:

Հոդված 44. Օրենքի 43-րդ հոդվածի՝

1) 2-րդ մասում «իրացման հաշվին» բառերից հետո լրացնել «՝ պահպանման և իրացման հետ կապված ծախսերը և անուղղակի հարկերը պահելուց հետո:» բառերը.
2) 2-րդ մասի 2-րդ նախադասությունը շարադրել հետևյալ խմբագրությամբ.

«Սույն հոդվածի 2.1-րդ մասով սահմանված ժամկետում ապահովված իրավունքի առարկան չիրացվելու դեպքում դատարանը որոշում է կայացնում դրանով ապահովված պահանջը պարտատերերի պահանջների վերջնական ցուցակում ներառելու մասին:».
3) լրացնել հետևյալ բովանդակությամբ 2.1-րդ կետ.


«2.1. Արտադատական կարգով գույքի իրացումը կատարվում է դատարանի որոշման կայացումից հետո՝ եռամսյա ժամկետում: Այդ ժամկետն ապահովված պարտատիրոջ հիմնավորված միջնորդությամբ կարող է երկարաձգվել: Եթե սահմանված ժամկետում գույքն արտադատական կարգով չի իրացվում կամ միջնորդություն չի ներկայացվում, ապա դատարանը որոշում է կայացնում գույքի իրացումը ընդհանուր կարգով իրականացնելու մասին:».
4) 5-րդ մասում «ստացված միջոցների» բառերից հետո լրացնել «՝ նվազեցված գույքի պահպանման և փոխանցման ծախսերը և անուղղակի հարկերը,» բառերը.
5) 6-րդ մասը շարադրել հետևյալ խմբագրությամբ.
«6. Պարտատերերի ցանկում ընդգրկված ապահովված պարտատերը չի կարող մասնակցել պարտապանին պատկանող իր համապատասխան պարտավորության համար չապահովված իրավունքի առարկայի իրացումից ստացված միջոցների բաշխմանը մինչև ապահովված իրավունքի առարկայի իրացումը, քանի դեռ ապահովված իրավունքի առարկայի ընթացիկ արժեքը (գնահատված արժեքը կամ ընթացող աճուրդների մեկնարկային գինը՝ առանց անուղղակի հարկերի) ավելի է ապահովված պարտատիրոջ պահանջից կամ հավասար է դրան՝ բացառությամբ դատարանի որոշմամբ համարժեք պաշտպանություն տրամադրելու դեպքերի:  Եթե ապահովված իրավունքի առարկայի արժեքը (մեկնարկային գինը) առանց անուղղակի հարկերի հրապարակային սակարկություններով իրացման ընթացքում կամ գույքի կորստի (ոչնչացման, հափշտակության) կամ վնասելու արդյունքում նվազում է ապահովված պահանջի չափից, ապա ապահովված պարտատերը ձեռք է բերում քվեարկության ձայնի իրավունք` ապահովված իրավունքի առարկայի արժեքի (առանց անուղղակի հարկերի) նվազած չափով:».
6) 7-րդ մասում «ստացված միջոցները» բառերից հետո լրացնել «, նվազեցված անուղղակի հարկերը,» բառերը.
7) 8-րդ մասում «ստացված միջոցները» բառերից հետո լրացնել «, նվազեցված գույքի պահպանման և փոխանցման ծախսերը և անուղղակի հարկերը,» բառերը.

8) 9-րդ մասը շարադրել հետևյալ խմբագրությամբ.
«9. Եթե ապահովված իրավունքի առարկայի մեկնարկային գինն առանց անուղղակի հարկի հավասար է ապահովված պարտատիրոջ պահանջի գումարին կամ ցածր է դրանից, ապա պարտատերերի ցանկում ընդգրկված պարտատերն իրավունք ունի իր պահանջի կամ դրա մասի չափով դատարանի որոշմամբ որպես սեփականություն իր կամ իր նշած անձի օգտին ստանալու գրավի առարկան` վճարելով անուղղակի հարկերը, փոխհատուցելով այդ գույքի պահպանման և փոխանցման հետ կապված ծախսերը, ինչպես նաև կառավարչի վարձատրությունը` գրավի առարկայի՝ առանց անուղղակի հարկերի արժեքի 1 տոկոսի, բայց ոչ ավել, քան նվազագույն աշխատավարձի հինգհարյուրապատիկի չափով: Այդ դեպքում տվյալ պարտատիրոջ պահանջի չափը չի նվազեցվում գույքի պահպանման և փոխանցման ծախսերի և կառավարչի վարձատրության համար վճարված գումարի չափով:».
9) 10-րդ մասի 1-ին և 2-րդ կետերը շարադրել հետևյալ խմբագրությամբ.

«1) գույքի առաջիկա իրացման համար գնահատված կամ մեկնարկային գինը, նվազեցված անուղղակի հարկերի գումարը, հիմնական ապահովված պարտավորության արժեքի չափը գերազանցելու դեպքում` ապահովված պահանջի, գույքի պահպանման և իրացման համար հաշվարկված ծախսերը.

 
2) գույքի առաջիկա իրացման համար գնահատված կամ մեկնարկային գինը՝ առանց անուղղակի հարկերի գումարի հիմնական ապահովված պարտավորության արժեքի չափից պակաս լինելու դեպքում` վերջին չկայացած աճուրդի մեկնարկային գնի՝ առանց անուղղակի հարկերի չափով:»:
Հոդված 45. Օրենքի 44-րդ հոդվածում «վճիռն օրինական ուժի մեջ մտնելուց» բառերը փոխարինել «վճռի հրապարակումից» բառերով:
Հոդված 46. Օրենքի 45-րդ հոդվածի 1-ին մասում «վճիռն օրինական ուժի մեջ մտնելու» բառերը փոխարինել «վճռի հրապարակման» բառերով:
Հոդված 47. Օրենքի 46-րդ հոդվածի 2-րդ մասի 2-րդ պարբերությունում «փաստաթղթերը» բառերից հետո լրացնել նոր նախադասություն՝ հետևյալ բովանդակությամբ.

«Պահանջը ներկայացնելուց հետո դրանք հիմնավորող փաստաթղթեր կարող են ներկայացվել, եթե դրանք ներկայացնողը հիմնավորում է սահմանված ժամկետում նման փաստաթղթի ներկայացման անհնարինությունը՝ իրենից անկախ պատճառներով»:
Հոդված 48. Օրենքի 50-րդ հոդվածում՝

1)  1-ին մասում «վճիռն օրինական ուժի մեջ մտնելու» բառերը փոխարինել «վճռի հրապարակման» բառերով.
2) 1-ին մասի 3-րդ պարբերությունից հանել «վճռաբեկության կարգով» բառերը:
Հոդված 49. Օրենքի 52-րդ հոդվածի 1-ին մասում «վճիռն օրինական ուժի մեջ մտնելու» բառերը փոխարինել «վճռի հրապարակման» բառերով:
Հոդված 50. Օրենքի 54-րդ հոդվածի 1-ին մասի 1-ին նախադասությունը շարադրել հետևյալ խմբագրությամբ.

«Կառավարիչը պարտատերերի վերջնական պահանջների ցուցակի հաստատումից հետո երկու ամսվա ընթացքում դիմում է դատարան և դատական կարգով հետ ստանում՝»:
Հոդված 51. Օրենքի 56-րդ հոդվածը շարադրել հետևյալ խմբագրությամբ.
«Հոդված 56. Պարտապանի գույքի գույքագրումը
1.  Պարտապանին սնանկ ճանաչելու մասին վճռի հրապարակման պահից տասն օրվա ընթացքում պարտապանը պարտավոր է սնանկության կառավարչին ներկայացնել հայտարարագիր, որը ներառում է տեղեկություններ պարտապանին սեփականության իրավունքով պատկանող գույքի և գույքային իրավունքների կազմի ու քանակի, դատական ակտի, ժառանգության վկայագրի կամ այլ իրավահաստատող փաստաթղթի հիման վրա պարտապանի անունով գրանցման կամ հաշվառման ենթակա, սակայն չգրանցված (չհաշվառված) գույքի և գույքային իրավունքների, ինչպես նաև սույն օրենքի 54-րդ հոդվածով նախատեսված գործարքների մասին: 
2. Պարտապանի հայտարարագրի ձևը հաստատում է Հայաստանի Հանրապետության արդարադատության նախարարը:
3. Պարտապանին սնանկ ճանաչելու մասին վճռի հրապարակման պահից 20 օրվա ընթացքում կառավարիչն իրականացնում է պարտապանի գույքի գույքագրում: Գույքի մեծ ծավալների կամ այլ հարգելի պատճառների առկայության դեպքում դատարանը կարող է երկարաձգել գույքագրման ժամկետը ողջամիտ ժամկետով: Կառավարչի պահանջով պարտապանի համապատասխան աշխատակիցները պարտավոր են ներկա լինել և աջակցել գույքագրմանը:
4. Պարտապանի գույքի գույքագրման ժամանակի և վայրի մասին կառավարիչը ծանուցում է խորհրդին, իսկ այն ձևավորված չլինելու դեպքում` առավել մեծ պահանջներ ունեցող 5 հայտնի պարտատերերին: Այդ անձինք կարող են ներկա գտնվել գույքագրման աշխատանքներին, սակայն նրանց չներկայանալն արգելք չէ գույքագրումն իրականացնելու համար:
5. Կառավարչի կողմից գույքագրման ենթակա չէ պարտապանին պատկանող այն գույքը, որի վրա օրենքի համաձայն բռնագանձում չի կարող տարածվել: Այդպիսի գույքի առակայության մասին նշվում է գույքագրման ակտում:
6. Պարտապանի գույքի գույքագրման ժամանակ պարտապանը պարտավոր է գրավոր տեղեկացնել կառավարչին գույքի այն տեսակների մասին, որոնք հանդիսանում են բաժնային կամ համատեղ սեփականություն՝ նշելով համասեփականատերերի տվյալները (անունը, ազգանունը (անվանումը), բնակության (գտնվելու) վայրը): Պարտապանը պարտավոր է ներկայացնել նաև համասեփականատերերի սեփականության իրավունքը հավաստող փաստաթղթեր:
7. Գույքագրում իրականացնելու նպատակով կառավարիչն իրավունք ունի անարգել մուտք գործելու պարտապանին սեփականության իրավունքով պատկանող բնակարան կամ այլ շինություն: Այլ անձանց պատկանող բնակարան կամ շինություններ կառավարիչը կարող է մուտք գործել այդ բնակարանի կամ շինության սեփականատիրոջ (ժամանակավոր տիրապետողի) համաձայնությամբ: Համաձայնության բացակայության դեպքում կառավարիչը կարող է մուտք գործել բնակարան կամ շինություններ դատարանի համապատասխան որոշման հիման վրա:
8. Գույքագրումը պետք է ընդգրկի պարտապանին պատկանող ամբողջ գույքը, ներառյալ` երրորդ անձանց համար կատարված, սակայն չվճարված աշխատանքները և ծառայությունները, ինչպես նաև պարտապանի տիրապետման ներքո գտնվող իրերը: Վերջիններս չեն կարող օտարվել մինչև դրանց սեփականության իրավունքի հարցի պարզումը: Գույքագրման փաստաթղթերում նշվում է գույքագրման պահին գույքի հաշվեկշռային արժեքը (հայտնի լինելու դեպքում):
9. Գույքագրման արդյունքներն ամփոփվում են գույքագրման ակտում, որն ստորագրում են կառավարիչը և գույքագրմանը մասնակցած պարտապանի ներկայացուցիչը: Պարտապանի ներկայացուցչի ստորագրությունը վկայում է, որ նա ներկա է եղել գույքագրմանը և երաշխավորում է, որ պարտապանին պատկանող ամբողջ գույքը գույքագրվել է: Գույքագրման արդյունքների հետ համաձայն չլինելու դեպքում պարտապանի ներկայացուցիչն ստորագրում է գույքագրման ակտը` կցելով դրան իր գրավոր առարկությունը:
10. Եթե գույքագրման արդյունքների ամփոփումից պարզ է դառնում, որ պարտապանի միջոցները բավարար չեն պարտատերերի պահանջների բավարարման համար, և վերջինս երաշխիքի կամ երաշխավորության պայմանագրի ուժով հանդիսանում է բենեֆիցիար, երաշխավոր կամ ունի դեբիտորական պարտքեր, ապա սնանկության կառավարիչը ֆինանսական վիճակի վերլուծությունից հետո տասնօրյա ժամկետում գրավոր դիմում է ներկայացնում նշված պայմանագրերով պարտապանների դեմ՝ սահմանելով պարտավորության կատարման մինչև մեկամսյա ժամկետ:
11. Սույն հոդվածի 10-րդ մասում նախտեսված գրավոր դիմումի պահանջը չկատարելու դեպքում սնանկության կառավարիչն այդ անձանց դեմ մեկ ամսվա ընթացքում բռնագանձման հայց է հարուցում դատարան:»:
Հոդված 52. Օրենքի 57-րդ հոդվածը շարադրել հետևյալ խմբագրությամբ.

«Հոդված 57. Պարտապանի գույքի գնահատումը
1. Պարտապանի գույքի գնահատումը կազմակերպում է կառավարիչը պարտատերերի պահանջների վերջնական ցուցակի հաստատումից հետո երկշաբաթյա ժամկետում:

2. Պարտապանի միջոցների հաշվին կառավարիչը պարտատերերի խորհրդի, իսկ այն ձևավորված չլինելու դեպքում` առավել մեծ պահանջներ ունեցող 5 հայտնի պարտատերերի համաձայնությամբ պարտապանին պատկանող գույքի գնահատման համար հրավիրում է անկախ գնահատող:
3. Սնանկության գործով անշարժ գույքի գնահատման մեթոդները և դրանց կիրառման կարգը սահմանում է Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեն:»:
Հոդված 53. Օրենքի 58-րդ հոդվածը շարադրել հետևյալ խմբագրությամբ. 

«Հոդված 58. Պարտապանի ֆինանսական վիճակի վերլուծությունը

1. Պարտապանին սնանկ ճանաչելուց հետո` 35 օրվա ընթացքում, կառավարիչը դատարան է ներկայացնում պարտապանի ֆինանսական վիճակի վերլուծությունը: Պարտապանի գործունեությունը բազմաբնույթ լինելու և մեծ ծավալներ ունենալու կամ այլ հարգելի պատճառների առկայության դեպքում դատարանը կարող է երկարաձգել ֆինանսական վիճակի վերլուծության ներկայացման ժամկետը ողջամիտ ժամկետով: 

2. Պարտապանի ֆինանսական վիճակի վերլուծությունը, ի թիվս այլնի, պետք է պարունակի`

1) տեղեկություններ`

ա. սնանկության պատճառների մասին, 
բ. դատական ծախսերի փոխհատուցման և կառավարչի վարձատրության համար պարտապանի միջոցների բավարար լինելու մասին, 
գ. պարտապանի վճարունակության վերականգնման հնարավորությունների մասին, 
դ. պարտապանի դեբիտորական պարտավորությունների հավաքագրման հնարավորության մասին, 
ե. սույն օրենքի 54-րդ հոդվածով նախատեսված գործարքների մասին,

2) եզրակացություն՝ կեղծ կամ կանխամտածված սնանկության հատկանիշների առկայության, ինչպես նաև սնանկության վարույթը ֆինանսական առողջացմամբ ավարտելու հնարավորության մասին:

3. Պարտապանի ֆինանսական վիճակի վերլուծության ձևը հաստատում է Հայաստանի Հանրապետության ֆինանսների նախարարը:»:
Հոդված 54. Օրենքի 75-րդ հոդվածում լրացնել հետևյալ բովանդակությամբ 2.1-րդ մաս.
«2.1. Եթե սույն օրենքով սահմանված ժամկետում դատարանը որոշում չի կայացնում ապահովված իրավունք ունեցող պարտատիրոջ ապահովված իրավունքի առարկան արտադատական կարգով իրացնելը թույլատրելու մասին, ապա գույքի գնահատումից հետո մեկ շաբաթվա ընթացքում կառավարիչը գույքը վաճառելու միջնորդությամբ դիմում է դատարան::

Հոդված 55. Օրենքի 76-րդ հոդվածում՝
1) 1-ին մասի 1-ին նախադասությունում «կառավարիչը բառից հետո լրացնել «գույքի վաճառքի ծրագրում այլ ժամկետ սահմանված չլինելու դեպքում պարտապանի գույքի գույքագրումից հետո մեկ շաբաթվա ընթացքում բառերը.
2) լրացնել հետևյալ բովանդակությամբ 1.1-րդ մաս.
«1.1. Սնանկության կառավարիչը պարտապանի բնակարանը, բնակելի տունը և այլ շինությունը հրապարակային սակարկություններով վաճառելու միջնորդության մեջ կարող է ներառել պահանջ՝ վտարելու բնակարանը, բնակելի տունը կամ շինությունն զբաղեցնող պարտապան սեփականատիրոջը, ինչպես նաև այն անձանց, որոնց օգտագործման իրավունքը գրանցված չէ օրենքով սահմանված կարգով՝ միջնորդությանը կցելով վտարման պահանջը հիմնավորող ապացույցներ: Նշված պահանջը լուծվում է հրապարակային սակարկություններով հարցի լուծման որոշմամբ:.
3)  լրացնել հետևյալ բովանդակությամբ 5.1-րդ և 5.2-րդ մասեր.
«5.1. Հրապարակային սակարկություններով պարտապանի գույքի վաճառքն իրականացվում է էլեկտրոնային եղանակով: 
5.2. Սնանկության գործով հրապարակային սակարկությունների համար նախատեսված կայքում հրապարակվում է հրապարակային սակարկություններով վաճառքի թույլատրված ողջ գույքի ցանկը:».
4) 8-րդ մասում «կարգով բառից հետո լրացնել «, եթե սույն օրենքով այլ կարգ սահմանված չէ: բառերը:
Հոդված 56. Օրենքի 77-րդ հոդվածի 1-ին մասում 1-ին պարբերությունից հետո լրացնել հետևյալ բովանդակությամբ նոր պարբերություն.
«Միջնորդության մեջ սնանկության կառավարիչը կարող է ներառել պահանջ՝ վտարելու բնակարանը, բնակելի տունը կամ շինությունն զբաղեցնող պարտապան սեփականատիրոջը, ինչպես նաև այն անձանց, որոնց օգտագործման իրավունքը գրանցված չէ օրենքով սահմանված կարգով:»:

Հոդված 57. Օրենքի 82-րդ հոդվածում
1) 1-ին մասի «թ» կետն ուժը կորցրած ճանաչել.
2) լրացնել հետևյալ բովանդակությամբ 6-րդ և 7-րդ մասեր.
«6. Սույն հոդվածի 1-ին մասի «ա»-«ը» ենթակետերով նախատեսված պահանջների բավարարումից հետո պարտապանի անվամբ միջոցներ մնալու դեպքում սնանկության կառավարիչը կատարում է մորատորիումի ողջ ժամանակահատվածի համար պարտապանի վճարային, ներառյալ՝ հարկերի, տուրքերի և պարտադիր այլ վճարների գծով պարտավորությունների չկատարման կամ ոչ պատշաճ կատարման համար ցանկացած տեսակի տույժերի, տոկոսների և տուգանքների հաշվարկ և սույն օրենքով սահմանված կարգով կատարում դրանց մարումը:
7. Սույն հոդվածի 6-րդ մասով սահմանված գործողությունները կատարելուց հետո բավարարվում են պարտապանի հիմնադիրների (մասնակիցների, բաժնետերերի, անդամների կամ գործընկերների) պահանջները:»:
Հոդված 58. Օրենքի 82-րդ հոդվածի 1-ին մասի «գ»  և «զ»  կետերում, 88-րդ հոդվածի 1-ին մասում, 102-րդ հոդվածի 5-րդ մասում «վճիռն օրինական ուժի մեջ մտնելու» բառերը փոխարինել «վճռի հրապարակման» բառերով, իսկ 82-րդ հոդվածի 1-ին մասի «ե» կետում,  90-րդ հոդվածի 3-րդ մասում, 92-րդ հոդվածի 2-րդ մասում, 95-րդ, 97-99-րդ հոդվածներում «վճիռն օրինական ուժի մեջ մտնելուց հետո» բառերը փոխարինել «վճռի հրապարակման պահից» բառերով:

Հոդված 59. Անցումային և եզրափակիչ դրույթներ

1. Սույն օրենքն ուժի մեջ մտնում է պաշտոնական հրապարակման օրվան հաջորդող տասներորդ օրը՝ բացառությամբ սույն օրենքի  2-րդ հոդվածի 1-ին կետի:
2. Սույն օրենքի 2-րդ հոդվածի 1-ին և 3-րդ կետերն ուժի մեջ են մտնում 2019 թվականի հունվարի 1-ից: 

3. Սույն օրենքն ուժի մեջ մտնելուց հետո կառավարիչների ինքնակարգավորվող կազմակերպությունը մեկ ամսվա ընթացքում վերանայում է սահմանված անդամավճարների և այլ վճարների չափերը՝ դրանք  համաձայնեցնելով Հայաստանի Հանրապետության արդարադատության նախարարության հետ:»:
ՆԱԽԱԳԻԾ     
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
Հայաստանի Հանրապետության ՔՐԵԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. Հայաստանի Հանրապետության 2003 թվականի ապրիլի 18-ի ՀՕ-528-Ն քրեական օրենսգրքի (այսուհետ՝ Օրենսգիրք) 192-րդ հոդվածում՝
1) 1-ին մասում «այլ տեղեկություններ թաքցնելը,» բառերից հետո լրացնել  «օրենքով սահմանված ժամկետում հայտարարագիր չներկայացնելը,»  բառերը.
2) «անհատ ձեռնարկատիրոջ» բառերը փոխարինել «ֆիզիկական անձի կամ անհատ ձեռնարկատիրոջ» բառերով:
Հոդված 2. Օրենսգրքի 193-րդ և 194-րդ հոդվածներում «անհատ ձեռնարկատիրոջ» բառերը փոխարինել «ֆիզիկական անձի կամ անհատ ձեռնարկատիրոջ» բառերով:
Հոդված 3. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
ԱՈՒԴԻՏՈՐԱԿԱՆ ԳՈՐԾՈՒՆԵՈՒԹՅԱՆ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. «Աուդիտորական գործունեության մասին» Հայաստանի Հանրապետության 2002 թվականի դեկտեմբերի 26-ի ՀՕ-512-Ն օրենքի 12-րդ հոդվածի 2-րդ մասում լրացնել հետևյալ բովանդակությամբ «ժ» կետ.

«ժ) որպես սնանկության կառավարիչ հանդես գալը:»:

Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

